
PEPA MAFUTAGA FAAFOUINA FAIFEAU 2024
MATAGALUEGA TALAFAASOLOPITO O LE EKALESIA
Laau o le Sopo’aga: EFKS Primary School – Aoga Tulagalua
O tagata Samoa i aso e lei taunuu mai auala o femalaga’iga faa ona po nei, e sopo pe savavali foi.  O le laasia ai o se auala fou, e ta le vao ma saili se vaega laulelei e toto ai se laau e fai ma faailoga o le faigamalaga.  O le faamoemoe, ia tupu ma ia ola, e mafai foi ona mapu iai nisi o faigamalaga o mulimuli mai.  O le vaega lea o loo fia faaogaina e lenei pepa, le taua o ananafi na fatufatuina manuia o le asō, ao se lu’i mo tupulaga o le taimi nei, e faamoemoe iai se laau mafalā e mapu iai tupulaga o le lumanai.  O le naunautaiga foi o lenei pepa, ina ia atagia pea le Atua i totonu o le sopo’aga umi a le Eklesia na ia faamaite mea lelei uma ma manumalo ai i luitau sa feagai ai.[footnoteRef:1]  [1:  David Bebbington, Patterns in History (Leicester: APOLOS, 1990), p 5.] 

O le faamoemoe o lenei pepa o le a otooto ai le sao o le Ekalesia EFKS i le soifua a’oa’oina o fanau a Samoa.  O le faaaogaina ai la o se tasi nei o alagaupu a le atunuu, e faamatala ai le faigamalaga umi a le Ekalesia, na sopo’ia fitā o le ala ina ia mautinoa le malu, ia mautinoa le ola, ia mautinoa le faaauauina o le Talalelei i Samoa ma atunuu o le Pasefika. E tolu ni vaega o le vaevaeina iai lenei folasaga: vaega muamua, o Aoga a Faifeau ma aoga Tulagalua.  Lona lua o le a toe asi ai le talafaasolopito o le Kolisi i Luelumoega o le Ulumatua o aoga maualuluga i Samoa.  Ma le vaega mulimuli, o le a vaavaai iai aotelega o manatu mo lenei pepa.
Aoga a le Faifeau ma le Primary School – Tulagalua
E ese foi le finagalo o misionare na o latou faaliliuina ai le Primary School i le upu Tulagalua.  Ao le upu lava latou Primary, e uiga tutusa ma le upu ulua’i poo le muamua foi.  O se taofiga a le Misi ia Geroge Turner, e ui o le faa Samoa o le Primary o le ulua’i poo le muamua, ao aoga nei e manatu le Misi, e mulimuli uma i le Aoga a le Faifeau.  O lona uiga, o le ala lea o le faa-Samoa ai o le Primary School o le Tulagalua, ona e iai le aoga e manatu misionare e sili atu, o le ulua’i foi lea o aoga uma, o le Aoga a le Faifeau.  O se tasi o pinefaamau o le mulimulita’i o faaliliuina o le Gagana Samoa i misionare o le LMS.
O le ogatotonugalemu o le galuega a misionare i lona amata mai, o le amataina lea o aoga sa faigoaina o aoga faamasani.  O lenei auala na sologa lelei lava i  isi atunuu o le Pasefika e pei o Tahiti, peitai e lei sologa manuia ina ua taunuu mai i Samoa.  Ona o le to’a gaogao o le aufaigaluega misionare, lea na taumafai ai e faatutū aoga faamasani i itumalo taitasi ae tau savali iai tagata mai isi alalafaga.  Ao le vala lea na iloa ai e misionare, o Samoa e mapo i ona tuaoi faa le aganuu.  Ona o le mau a Matetau ma Lilomaiava e le fia savali le isi matai e aoga ma soli fua malae fono ma maota o isi nuu.[footnoteRef:2] [2:  John Williams, A Narrative of Missionary Enterprise in the South Sea Islands (London: NP, 1837).] 

Na faatoa mafai ona faaitiitia lenei faafitauli ina ua faatuina le Kolisi Faafaifeau i Malua i le tausaga 1844, ma mafai ai ona faaoo atu Faifeau i nuu ma afioaga taitasi ma amata ai loa Aoga a le Faifeau.  O loo faamauina e le Tamā ia Oka Fauolo, se fautuaga malosi a le Fonotele i le taua tele o Aoga a le Faifeau o loo faapea mai ai:
	Ia atoaaota le loto o le faifeau i lenei galuega, e pei o isi galuega ua tuuina 
	mai e le Atua.  Ia taitasi ma punou ma le loto malie i ai, ona maua lea o le taui.
	  E i’u ina malamalama tama ma teine, ona faigofie lea ai lea o galuega faaleagaga
	 ia te i latou.  Ia sauniuni lelei mea.  Ia iloga le fiafia o le faifeau i lenei galuega, ona 	fiafia ai lea o tamaiti, atoa ma le nuu uma i mea ua na fai.

O loo atagia i lenei fautuaga le taua i loto ma agaga o le Ekalesia o Aoga a le Faifeau i totonu o nuu ma afioaga.  Ae tusa ai ma le finagalo o le Susuga i le Faafeagaiga Fomai ia Featuna’i Ben Liuaana, o aoga nei na o latou taofia le mamalu ma tuutuutaliga tu ma aganuu a Samoa, ina ua vaoia e Siamani le tele o vaega o le aganuu.[footnoteRef:3]  O le mea ua mautinoa e le na o le ola faaleagaga na a’oa’oina i Aoga a le Faifeau, ae na aofia uma ai; Tala o le Tusi Paia, Fesili o le Mataupu Silisili, o le Tusilima, Numera, o le Gagana Samoa ma le Aganuu, faatasi ai ma le taulotoina o nisi o mataupu sii mai le Tusi Paia. Na a’oa’oina lelei ai le tusilima, faitau tusi ma le numera a tamaiti faatasi ai ma le Tala o le Tusi Paia ma isi mataupu faalegaga, e oo lava i nisi vaega o le aganuu.  E oo mai la i tausaga ua faatuina aoga a le Malo, ae ua maua’a lava le poto ma le malamalama i fanau a le Ekalesia.  Sa iloga lava fanau a le Ekalesia (EFKS) i Samoa i totonu o aoga a le Malo ona o le lelei o le faavaeina o le olaga a’oa’oina i Aoga a Faifeau.[footnoteRef:4] [3:  Featuna'i Ben Liuaana, Samoa Tula'i: Ecclesiastical and Political Face of Samoa's Independence 1900-1962 (Apia: Malua Printing Press, 2004), p 295.]  [4:  Oka Fauolo, O Vavega O Le Alofa Lavea'i (Apia: Malua Printing Press, 2005), p 691.] 

O le tausaga e 2014, na faamauina ai foi e le Ofisa o Aoga le pa’ū maulalo o togi o le fanau i vasega 12 ma le 13 i le mataupu o le Matematika.  E manatu le pepa, e fesootai lelei ma le iuga a le Malo lea na faatuina i le vaitau lea, ina ia tuu atu le taimi e faamaea ai aoga i le fa (4pm) i le afiafi.  Ona e fesootai lelei ma le popolega sa i nisi o Faafeagaiga (e le o finagalo e faailoa o latou suafa) ua tuai ona oo mai fanau i fale ma ua faasolo ina leai se taimi o aso aunoa e faia ai Aoga a le Faifeau sa masani ai.[footnoteRef:5]  I le manatu o le pepa, e tele le sao o Aoga a le Faifeau i le tulaga o le matimatiina o vaega amata (basics) o mataupu nei i le faasolo atu ai i vasega matutua.	 [5:  Faatalatalanoaga Ianuari 2018.] 

Leulumoega Fou o le Ulumatua i Aoga Maualuluga i Samoa
O le faana’e mai o le tai o le faamanatuina o aso faapitoa o aoga ma Kolisi i totonu o Samoa, e toe tomanatu ai le talafaasolopito i le taua o le faatofala’iga a misionare ma nai tuaa na o latou faafoe le misiona a le Ekalesia.  Na le tafa tasi ai le silasila i le una’ia na o le itu faaleagaga e ala i le Kolisi Faafaifeau i Malua, ae sa faataua foi le a’oa’oina o le poto salalau.  Ua manino ma malamalama le sao o Aoga a le Faifeau i le faafaileleina o le fanau iti, ae na faaauau pea ona naunau le Ekaelsia e toto nisi laau e pine ai le sopoaga a le Ekalesia e pei ona iai le kolisi i Leulumoega Fou.
I le molimau a Norman Goodall, o le tausaga 1890 na uluai faavae ai le aoga i Apia ma faaigoaina ai o Malua Fou.[footnoteRef:6]  O le faamoemoe e tapena ai fanau a le Ekalesia mo le Kolisi Faafaifeau i Malua.[footnoteRef:7]  Na tofia ai loa Misi Elise na te amataina lea faamoemoe taua.  Peitai e lei umi ae faalavelaveina loa le amataina o le aoga e le taua sa faaigoaina o le taua i Luatuanuu.  O le ala lea na toe saili ai se nofoaga talafeagai mo le aoga.  Na tali atu le afioaga o Leulumoega ma ofoina ai le fanua ma se feagaiga na osia mo le 40 tausaga ma toe suia ai le igoa ia Leulumoega.  O le tausaga e 1925, na pasia ai e le Komiti a le Au Matutua sa faia i Tutuila, ua maea le taimi faatulagaina o le feagaiga, ma toe sii mai ai loa le aoga i tafatafa atu o le Kolisi Faafaifeau i Malua ma faaigoa ai loa o Leulumoega Fou.[footnoteRef:8]  O le molimau a le tama ia Fauolo, e le o se galuega faigofie na feagai ma nai alo ma fanau i lea vaitau. “E mau nisi e amuia le ulua’i Leulumoega sa faiesea fale ma faatoaga, sa tau lelei foi o latou laualo.  A o Leulumoega Fou, na tuu i o latou lima le mea atoa ma le lē tau foi o o latou manava.  Na amataina i le sasaina o le vao ma fu’afu’a le mea e fatutu ai fale, ona tala mai lea o le aai tuai ma fai ai faleaoga ma fale o faiaoga.[footnoteRef:9] [6:  Na faatuina le Kolisi mi Maluafou i le tausaga 1912, o le Primary School e tasi a le Ekalesia sa faatuina i Vaisigano i le tausaga e 1955, o Nuuausala ma Tuasivi i le 1948, o le Autauloma i Tutuila i le 1900 ma le aoga Fagalele Junior Boys i le 1855.]  [7:  Norman Goodall, A History of the London Missionary Society 1895-1945 (London: Oxford University Press, 1954), p 358.]  [8:  Aukilani Tui'ai, "The Congregational Church of Samoa, 1962-2002: A Study of the Issues and the Policies That Have Shaped the Independence Chuch." (Charles Sturt, 2012), p 54.]  [9:  Fauolo, O Vavega O Le Alofa Lavea'i p 695.] 

O le tausaga 1952 na suia ai le igoa o le aoga ia Leulumoega Fou High School.  Ao le tausaga e 1958 na talia ai tamaitai ae tausavali.  O le tausaga 1968 na sueina ai le suega o le New Zealand School Certificate i le Vasega 5 maualuga.  Ao le tausaga e 1972 na faaiugafonoina ai loa i le Fonotele le fautuaga a le Komiti o aoga ina ia faia loa le tausaga 6 (Form 6) ma toe sui ai foi le igoa ia Leulumoega Fou College.
Na agai pea i luma le sopoaga a le Ekalesia i itu tau a’oa’oga, ae na matauina pea nisi o luitau e pei o le le lava o faiaoga mo aoga maualuluga.  O lea na faafaigaluega ai nisi o Faifeau ua i’u mai Malua.  Mo se faataitaiga, o le Susuga i le Faifeau ia Uilelea o le Faafeagaiga a le afioaga o Vailuutai i le tausaga 1963, na talosaga iai le kolisi ma toe faiaoga ai seia oo ina avea ma Sui Pule i le tausaga 1968.[footnoteRef:10]   [10:  Tui'ai, "The Congregational Church of Samoa, 1962-2002: A Study of the Issues and the Policies That Have Shaped the Independence Chuch.," p 65.] 

Na faaauau pea le silasila mamao a le Ekalesia i auala e foia ai le faafitauli o le toaitiiti o faiaoga.  O le tausaga e 1976 na talosagaina ai e le Komiti o Aoga ua tatau ona faatuina se Iunivesite e a’oa’oina ai faiaoga mo aoga maululuga a le Ekalesia.  E lua tausaga talu ai 1978, ae togo le moemoe fou o le sopoaga a le ekalesia ma faatuina ai le ulua’i Iunivesite i Samoa i le Kolisi i Leulumoega Fou.[footnoteRef:11]  E tele ni mafuaaga na faatu ai le Iunivesite i Leulumoega, e le gata o lea faatoa maea ona faafou faleaoga ae faatasi ai foi vaega moomia e pei o potu ma a’oa’oga faasaienisi ma isi na faaaluina ai se seleni e tusa ma le $300,000. [11:  Ibid., p 122.] 


Upu Faaiu
E le itiiti le sao o le Ekalesia i le faatutuina o aoga mo le a’oa’oina o fanau a Samoa.  Ua o ni laau mafalā na mapu iai le sopoaga a fanau a le atunuu.  Ao foliga ia o le tapenaga faa matua alofa na o latou totō ai laau nei mo le faamoemoe ina ia ola manuia le lumanai.  O le taua lea o le nafa o le talafaasolopito, e toe lalaga ai sootaga vavalata, e faamanatu mai ai le tautigā na feagai ma nai tuaa ua lagomau mai tiasa.  Ua tele suiga ua matauina i nei ona po ua lofia ai nai fanau, ae afai o lea e molimau le talafaasolopito o le Ekalesia EFKS na mua i malae i le faafaileleina o le ola lelei o fanau, e leai se isi ala e toe faafoi ai le ola manuia o fanau a Samoa, ua na o le galuega faaola a le Ekalesia.
Ua sau i luma le tele o le mau faamaumauga, ma ua faasolo ina luitauina ai le tautiga o le Ekalesia.  O le faataua foi lea a lenei pepa i le toe lalagaina ai o le talafaasolopito o le Kolisi i Leulumoega, ona e manatu le pepa e ui ina iai faafitauli ma fesuia’i nofoaga ma le amataga o le Kolisi, ae tumau pea faamaumauga o le ulua’i Kolisi maualuga i totonu o Samoa.  O le tausaga lenei e atoa iai le 134 tausaga talu ona faavae lenei aoga a le Ekalesia.  Ua tele lona sao e le gata o ana lupe faalele i le Talalelei, ae faapea foi i le malo.  O loo molimauina foi o ulua’i sui o Samoa na o latou fesoasoani i le tuufaatasia ma le faa Samoaina o tulafono faavae o Samoa i le 1961, na a’oa’oina i le Kolisi i Leulumoega ma faai’u mai ai i le Kolisi Faafaifeau i Malua, le Susuga ia Etene Saaga ma le Susuga ia Petaia.[footnoteRef:12] O pinefaamau nei o le tautua ma le auaunaga a le Ekalesia e ala i ana aoga na faatutū. [12:  Ibid.] 

